LEHEN MAILAKO AZTERKETA

Lehen mailako agiriak Helduen Euskalduntzearen Oinarrizko Kurrikuluan deskribatzen den lehenengo mailako gaitasuna duela ziurtatzen du.

Mailaren helburuak honako hauek dira:

"Lehenengo maila bukatzerakoan, ikaslea gai izango da eguneroko testuinguru ezagunetan gai orokor eta arruntei buruzko kontaketa eta narrazio sinpleak, instrukzioak, pertsona edo objektuen deskribapen laburrak ulertu eta, ahoz nahiz idatziz, adierazteko. Halaber, eguneroko harreman hurbilen inguruan, solasaldietan parte hartzeko gai izango da. Testuaren mezu nagusia eta orokorra jaso/adieraziko du, eta zenbaitetan, helburuaren arabera eta testuaren egiturak bideratzen duenean, informazio xehea ere jasoko du".
Lehen mailako azterketaren zatiak eta puntuazioa:

	Proba idatzia
	Irakurmena
	%20
	20 puntu
	35mn inguru

	%50
	Idazmena
	%30
	30 puntu
	60mn

	Ahozko proba
	Entzumena
	%20
	20 puntu
	25mn

	%50
	Mintzamena
	%30
	30 puntu
	10mn


Agiria eskuratzeko gutxienez 60 puntu beharko dira eta 30 proba bakoitzean. Proba idatzian, gutxienez 15 puntu lortu beharko dira idazmenean eta ahozko proban, 15 puntu mintzamenean. 

Agiria eskuratzeko bi probetan (idatzian eta ahozkoan) gai izan beharko da azterketaria.

Emaitza bakarra emango zaio azterketariari: GAI/EZ GAI.
1. PROBEN DESKRIBAPENA

Orientazio gisa, hona hemen trebetasunez trebetasuneko eginkizunen zenbait adibide
. 

1.1 Irakurmena
Azterketariak irakurmena adierazteko hainbat egiteko izango ditu. Egiteko horietako batzuk testu luze batean (400 hitz ingurukoa) oinarritutakoak izango dira edo zenbait testu laburretan (200 hitz ingurukoak). Testuen kopurua alda liteke hitz kopurua osatzeko (denera, 600 hitz inguru).

Xedea: testuaren ulermen orokorra edota xehea edota informazioa transferitzea edo lekuz aldatzea. 

Ariketa motak: erantzun laburreko galderak, aukera anitzekoak, egia/gezurra erantzutekoak, taulak osatzekoak, loturak egitekoak…

Ondoren dituzun testuak horren adibide dira: 

1 Testua (testu laburra)
Egitekoa

· Ondorengo zazpi baieztapenetatik 4 dira (adibidea zenbatu gabe) espreski testuan esaten direnak.

	Igerileku naturista Bilbon

Igerileku naturista BILBON. Biluztasunaren zaleak Artxandako igerilekuetan batzen dira hamabostero, ordu bi elkarrekin larru gorritan egoteko.

Udan jendaurrean biluzik ibiltzeko ez da arazo handirik izaten. Hondartzan ez bada, horretarako espreski antolatutako hamaika ekimen izaten da han eta hemen. Udan hori. Neguan zaila egiten da etxeko epeltasunetik kanpo larru gorritan ibiltzea, eta biluztasunaren zaleak arropa jantzi beharra izaten dute sasoi beroagoen zain. Ez beti, hala ere. Bilbon, hamabostero, Artxandako igerilekuan batzen dira naturistak eta ordu bi ibiltzen dira amak munduratu legez.

Euskal Naturisten Elkarteak igandean ireki zuen denboraldia. Hasteko, jatetxe txinatar batean egin zuten bazkaria, eta ondoren igerilekura abiatu ziren. Jan eta igeri biluzik egin zuten. Jesus Maria Iglesia elkarteko kideak Berriari azaldu dionez, ez dute aparteko ezer egiten igerilekuan. Ekimena, hori bai, aitzakia polita izan ohi da lagunekin egoteko. "Gauza ez da bertara joan, igeri egin eta ariketa fisikoa egindakoan, alde egitea. Ez, uretan olgetan ibiltzeko aukera izaten dugu, eta lehorrean, berriz, aspaldiko lagunekin berba egiteko", dio. Biluztasunari askok sexu kutsua hartzen diola onartzen duen arren, zerikusirik ez duela azpimarratzen du. "Ezjakintasun eta aurreiritzi asko dago horren inguruan", esan du. Ehungintzari dirua egiteko sexua eta gorputzaren zenbait atal lotzea komeni zaiola ondo daki, baina naturisten asmoak guztiz bestelakoak direla azpimarratu du: "Biluzik ibiltzea ez da sexurako aitzakia izaten. Guretzat berdinak dira bularra, besoa edo masaila; batak besteak baino gehiago edo gutxiago kilikatuko gaitu, baina ez ditugu ezinbestean larruketarekin lotzen", dio. Hileko bigarren eta laugarren igandeetan igerilekura joateaz gain, jai egiteko batzen dira aldiro. "Egunez egiten ditugu, bertan ez da alkoholik izaten, eta jaiak jolasean ibiltzeko parada izaten dira", adierazi du.

(……………………..)

Iñigo Bilbao.

Berria, 111.zk. 2003ko urriaren 28koa.

(Moldatua)


Aukeratu testuak baieztatzen dituen informazioak, adibidean egiten den bezala:

Adibidea:

	0.
	X
	Bilbon naturistak Artxandako igerilekuetan biltzen dira hamabostero.


********************************

	1.
	
	Udan hamaika ekimen izaten da Bilbon jendaurrean biluzik ibiltzeko.


	2.
	
	Euskal Naturisten Elkarteak denboraldiaren hasiera igandean ospatu zuen

	
	
	afari batekin.


	3
	
	Ekimenaren helburua ariketa fisikoa egitea dela dio elkarteko kide den Jose 

	
	
	Maria Iglesiak.


	4.
	
	Uretan jolasean aritzeko eta lehorrean lagunekin egoteko aukera ona dutela dio Iglesiak.


	5.
	
	Iglesiaren ustez ezjakintasuna eta aurreiritziak dira biluztasuna sexuarekin lotzeko

	
	
	arrazoiak askotan.


	6.
	
	Naturistek ez dituzte gorputz atalak ezinbestean sexu harremanekin lotzen.


	7.
	
	Hilaren bigarren eta laugarren astean joaten dira naturistak Bilboko igerilekura jaia ospatzera.


(…………………………..)
2 Testua (testu laburra)

	Ondorengo artikuluan hiru berokuntza sistemari buruzko informazioa aurkituko duzu.

Testua irakurri ondoren, lotu enuntziatu bakoitza testuan azaltzen diren berokuntza motekin.




	HAINBAT berogailu sistema daude merkatuan, eta guztiek dituzte gauza onak eta txarrak.

Berokuntza sistema asko daude eta guztiek

dituzte abantailak eta desabantailak

Behin udazkenean barneratuta eta negua urrun ez dugula, askok aurten zenbaterainoko hotza pairatu beharko dugun galdetuko dio bere buruari. Kalean nolako tenperaturak izango diren batek daki, baina etxean norberak erabaki dezake zer-nolako giroa izan. Horrela, bada, garai honetan etxeko tresnen artean batek ezinbesteko garrantzia hartzen du: berogailuak, hain zuzen ere.

Gehien erabiltzen diren sistemak berogailu elektrikoak, bero ponpak eta gas naturala darabiltenak dira. Jakina, guzti-guztiek alde onak eta txarrak dituzte.

Berogailu elektrikoa

Berogailu hauek garbiak direla esan ohi da. Izan ere, ez dute botatzen ez kerik ez usain txarrik. Instalatzea oso erraza da eta ez dute txoko jakin bat eskatzen. Horrenbestez, banakako berogailu sistema da, hots, etxebizitza bakoitzean jartzen da eta, ondorioz, jabea izango da kontsumoaren erantzule bakarra; ez komunitateko auzokide guztiak. Bestalde, berogailu hauek garesti samarrak dira eta etxebizitzaren instalazio elektrikoa zaharkitua badago, berria jarri behar izaten da, halabeharrez.

Bero ponpak

Sistema honek urte osoan tenperatura egokiaz gozatzeko aukera eskaintzen du: berogailua neguan eta aire girotua udan. Kontsumitzen duen baino energia gehiago igortzen du eta, erregairik erabiltzen ez duenez, ez dauka eztanda egiteko eta su hartzeko arriskurik. Hala eta guztiz ere, bero ponpak arazoak izan ditzake hotz handiak izaten diren inguruetan. Izan ere, hotz handi-handiarekin baliteke sistemak gaizki funtzionatzea.

Gas naturala

Berokuntza sistema hau gehien erabiltzen denetako bat da. Bere ezaugarri bereizgarriena darabilen erregaia da: gas naturala. Kontsumitzailearentzat gas naturala oso erregai erosoa da. Izan ere, beronen instalazioaz nahiz banaketaz ez dago arduratu beharrik. Behin instalazioa eginda ur beroa ekoizteko ere erabil daiteke gas naturala. Hori bai, kontuan izan behar da gas naturalaren instalazio sarea ez dela herri guztietara heltzen eta etxebizitza batek horniketa sarea aldez aurretik instalatuta ez baldin badauka berokuntza sistema hau garesti aterako zaiola.

Berria 

2003ko urria 


	A. Berogailu elektrikoa

B. Bero ponpak

C. Gas naturala




Adibidea:

1. Urte osoan erabil daiteke eta, uda zein negu, tenperatura egokia izateko aukera ematen du
(B)


********************************

2. Erregai erosoa erabiltzeaz gain, sarea instalatua izanez gero, ez du horniketa ardurarik eskatzen.













3. Instalazio sarea egina ez badago, garesti ateratzen da.






4. Gehien erabiltzen denetakoa, erregaia erosoa delako aukeratzen da batez ere.




5. Neguan hotz handia egiten badu, arazoak izan daitezke.






6. Instalazioa etxebizitza bakoitzean egiten da, eta ez da auzokoekin adostu behar. 



1.2. Idazmena

Azterketariak testu bat idatzi beharko du, 150 hitz inguru erabilita, edo 80 hitz inguruko bi testu. 
Testuak era askotakoak izan daitezke: inprimakiak, oharrak, postalak, gutunak, kontakizunak, jakinarazpenak, deskribapenak… Testuek egitura lineala izango dute eta gaiak era askotakoak izan litezke. 

Egitekoak: 

Egoera bat eman eta gutun/postal/inprimaki/ohar/posta elektroniko eran adierazi 

Kontakizuna/deskribapen bat idatzi

Gutun/postal/ohar/posta elektroniko …. idatzi bati erantzun 

Taula edo grafiko baten informazioa erabiliz gutun/ postal/ohar/posta elektroniko … idatzi

Irudi, plano, mapetan ikusten duena idatziz adierazi
……………………………………

Adibide gisa:
Egitekoa

Gaur bertan jaso duzu etxean Euskal Naturisten Elkarteko zure adiskide baten eskutitza. Talde handiagoa osatzeko lagun bila dabiltzala adierazten dizu bertan eta irakurri duzun Iñigo Bilbao kazetariaren artikulua ere bidali dizu gutunarekin batera.

Hurrengo hileko bigarren igandean berriro bilduko direla dio Artxandako igerilekuan. Zeu ere bertara joateko eskatzen dizu.Gonbidapenari erantzun. 

Aspaldian elkarren berri izan ez duzunez, zeuk ere gutuna idaztea erabaki duzu. Emaiozu zeure berri eta, bide batez, galdetu bera nola dabilen ere.

Gogoan izan, 150 hitz inguruko gutuna izan behar dela.

Denbora


Ordubete

Beste adibide bat.

	Egitekoa


Afrika aldean dabilen adiskide baten eskutitza jaso duzu oraintxe, Saharara joan zenetik idazten dizun lehenengoa. Izan ere, lagunak sei hilabete daramatza lanean hango kanpaleku batean Gobernuz Kanpoko Erakunde batekin joanda.

Gutunean hango berri eman ondoren, zer moduz zabiltzan galdetzen dizu.

Zeuk ere, aspaldi elkarrekin izan ez zaretenez, gauza asko duzu lagunari kontatzeko (egiak nahiz gezurrak) eta luze samar idatzi nahi diozu: 150 hitz inguruko gutuna. Hementxe duzu horretarako aukera.

Denbora


Ordubete.




1.3 Entzumena

Azterketariak bere eguneroko bizitzako gaien inguruko 2 testu entzun/ ikusiko ditu (audioan edo bideoan). Testu horien ulermena adierazi beharko du. Testua luzea izan liteke (5/ 6 minutu ingurukoa, bi zatitan) edo zenbait testu labur (minutu 1 ingurukoa), minutu kopurua osatu arte.

Xedea: Testuko ideia nagusia, informazio garrantzitsua edota xehetasun batzuk ulertu beharko ditu.

Ariketa motak: aukera anitzeko galderak, testuak dioena egia ala gezurra den ziurtatzekoak, erantzun laburreko galderak, lauki bateko informazioa osatu eta abar.

1 Entzungaia (Iraupena: 06:08'', bi zatitan)

	Ondoren, Jordaniara zenbait bidaia egin dituen emakume bati Euskadi Irratian egindako elkarrizketa entzungo duzu. Elkarrizketan esandakoaz baliatu zaitez ondorengo informazioak osatzeko. 

Erantzun zuzena biribildu adibidean bezala.




1 ZATIA

Jordania

Adibidea:

1. Nolakoa da Jordaniako paisaia?

a. Landaretsua eta hezea. 

b. Lehorra eta basamortu itxurakoa.

c. Eraikin asko dituena.

********************************

2. Jordaniako usaina era honetara deskribatzen du:


a. espezie, fruta eta janari goxoen usaina du.


b. ez du usain atsegina.


c. basamortu eta zokoen usaina du.

3. Nolakoa da hiriburua?

a. Handia, txukuna eta kutsadurarik gabea

b. Zaratatsua eta  jendetsua 

c. Handia, zikina eta kutsatua

4. Nolakoa da Jendea?
a. Hurbila, atsegina eta  harremanetarako erraza. 

b. Hasieran hotza, harremanik nahi ez duena.

c. Era askotakoak, batzuk atseginak, baina beste batzuk ez

2 ZATIA

	5. Oinarrizko lau hitz ezagutzea ona dela dio. Zeintzuk? 

a. Kaixo/ eskerrik asko/ tea /ezetz.

b. Agur/ ez horregatik /egun on/ kafea.

c. Kaixo/ ez horregatik/ tea/ ezetz.
6. Janari gomendioak aipatzen ditu. Zeintzuk?
a. Gozokiak/ garbantzuak/ haragi errea/albondigak/zukuak/tea.

b. Kafesnea/ lekak/ arraina/haragia/zukuak/tea.

c. Gozokiak/garbantzuak/haragi errea/arraina/zukuak.

7. Bidaia egiteko garairik onena zein da?

a. Uda

b. Negua

c. Udaberria



Hona hemen beste ariketa mota bat entzungai berberarentzak: 
	Ondoren, Jordanian izan den emakume bati Euskadi Irratian egindako elkarrizketa entzungo duzu. Elkarrizketan esandakoaz baliatu zaitez ondorengo informazioak osatzeko. 
Erantzunak erantzun orrian idatzi.




1.ZATIA

JORDANIA
Nolakoa da Jordaniako paisaia? 


(1)





Jordaniako usaina honelakoa da



(2)





Nolakoa da hiriburua? 



(3)





Nolakoa da Jordaniako jendea? 

(4)





2 ZATIA

6 janari-gomendio ematen ditu. Zeintzuk? 
(5)


a 




b 




c 




d 




e 




f 



Zein da garairik onena Jordaniara bidaia egiteko? 
(6)



Transkripzioa

Jordania hobeto ezagutuko dugu. Xuri Hoyok ondo baino hobeto ezagutzen du. Behin baino gehiagotan egin du zuetako norbaitek egingo duen bidaia bera.

1 ZATIA (00:00-03:29)

· Xuri, kaixo, egun on.

· Egun on.

· Zenbat aldiz izan zara zu Jordanian?

· Ba, lau aldiz edo horrela.

· Lau aldiz.

· Bueno nahiko denbora gutxi, batzutan, eh, baina egon egon... horrela bai.

· Eta egonaldi luzeena, zenbatekoa?

· Ba, hamabostekoa.

· Hamabost egun.

· Bueno, esan digutenez, txundituta, maiteminduta zaude. Zer du, ba, Jordaniak?

· Bueno, ba, oso atsegina da eta polita, ba, gauza bitxiak baditu, ez, eta eta ba, errexa edo ba, niretzat behintzat han ibiltzea edo mugitzea edo...

· Dena da desberdina, badakigu, baina, tira, aurkitzen den lehen gauza paisaia da, esate baterako, ezta? Hegazkinetik jaitsi eta paisaia. Zertan da ezberdina?

· Lehorra da nahiko lehorra, zati haundi haundi bat behintzat basamortua da, ordun hegazkinetik ja ikusten da nolako paisaia izan behar duen, eh, gero hara iristen zarenean, ba, benetan, ba, horrela da goititik ikusi duzuna ez?

· Usaina ere bai, hori nabaritzen da hegazkinetik jaitsi orduko. Zer  usain du?

· Ai, ba, niretzat arabiar guztiak bezala, ba, usai pila bat datozkit sudurretaraino, ez, eta oso atseginak ez... ba espezienak, frutenak, zenbait janarirenak oso oso oso bitxiak.

· Hiriburua Amman da ez, dakit gainontzeko herriekin, txikiagoak diren herriekin alde haundia ote dagoen beste herrialde guztietan bezalaxe.

· Bueno, Amman batzuek esaten dute ez zaiela gustatzen, baina niri asko gustatzen zait, ez dakit, hiri haundia da, baina garbia, txukuna, batere poluziorik gabe, kutsadurarik gabe, eta gero, ba, ba baditu 7 mendi edo 7 gebel han esaten dutena eta, orduan, ba, kasko batetik bestera ikusten dira eta orduan ikuspegi politak daude toki batetik bestera ere, ez aldapa gora eta beherak ere. Zoko zokoan baldin bazaude ez da ikusten, baina igoz gero ba, ikuspegi zoragarriak.

· Beraz, Amman ere bai sartuko genuke ezta bisitetan, esango dugu.

· Bai, hortik hasita.

· Jendea toki guztietan bezalaxe Jordanian ere denetatik izango da, baina, oro har, eta kulturalki nolakoa da bertako jendea?

· Ba, arabiarra da, orduan, ba..., arabiar beste guztiak edo gehienak bezalatsukoa ez, ba, jendea, harremanak, zokoak, jantziak, janariak... zer ikusi asko dauka besteekin ere, beste arabiarrekin.

· Beraz, berehala gerturatzen diren pertsonak izaten dira, oso atseginak, hala esaten dute, ezta? Fama hori dute behintzat arabiarrek.

· Bai, bai, bai, ba harremanetarako, ba, oso oso errazak eta hurbilak, ez ba, lau hitz ikasten badituzu arabiarrez ja etxekotzat hartzen...

· 2 ZATIA (03:29-06:07)

· Batez ere zeintzuk dira ikasi beharrekoak, gure entzule horri, saria eramango duen horri, gomendioa egiteko?

· Bueno, ba, kaixo, edo egun on, ba, salam aleikum eta sabah al-kheir, gero...

· Shukram era bai, ezta? esan beharko da.

· Eskerrik asko shukram.
· Edo te, te asko erabiltzen denez, ba, shai.
· Edo ezetz, ba, la ba, holakoren batzuk.

· Beraz horiek, hiztegitxoak ere banatzen dira, ez dira oso konplikatuak eskuratzen...

· Bueno, lau gauza jakinez gero, ba beste gauzatxo bat da.

· Gertuago, ezta?

· Bai bai, guri euskararekin gertatzen zaiguna ez, nolabait, afektiboki hurbiltzen zaitu, ez?

· Aholkuak eskatzen hasita, Xuri, janarietan, esate baterako, zer nolako gomendioak egingo dizkiegu?

· Bueno, ba, badaude, oso zabala da hango janarien menuak, ez?

· Gastronomia.

· Bai, bai, eta bueno, ba, azpimarratuko nituzke gozokiak edo goxoak, ba, oso pastel, pasta oso goxoak daude,... gero, ba, beste gauzetan ba ummus, ba, garbantzuakin egiten den holako pure antzeko bat, baita ere shaorma haragia hor erreta gero nahastuta saltsa batekin edo entsalada pixka batekin, hemengo "bokatan" antzerakoa.

· Antzerakoa.

· Erabiltzen dena shaorma, gero falafil holako albondiga antzeko pilota batzuk eta gero kaleetako zukuak, zuku pila bat, eta, ahaztu gabe, te edo shai, edozein tokitan gonbidatzen zaituzte te hartzera.

· Eta ez esan ezetz, beti normalean, ezta, edukazio onekoa izan nahi baldin baduzu behintzat, onartu.

· Hori da.

· Eta, gainera, gerturatzeko eta beraiek ezagutzeko modurik egokiena dela esango genuke, guk behintzat.

· Bai.

· Maletan zer sartu, hori ere jakin beharko genuke. Nolakoa da Jordania, alde horretatik?

· Ba, segun eta zein garaitan goazen, ez, baina niretzat garai egokiena da udaberri aldean, Aste Santuan, Inauteriak aldean, hortxe, bai, epel epel berotxo, baina... 

· Neurrian.

· Udan, berriz, nahiko beroa da, neguan, berriz, hotza pixka bat, baino, bueno, asko ere ez, baina, hori, egokiena.

· Ba, guk zer sartuko dugun maletan, ba, hori, horren arabera, segun eta noiz goazen.

1.4. Mintzamena

Xedea: informazioa ematea, elkarreraginean aritzea, bat-batean esanahia negoziatzea edota elkarreraginean txanda hartu eta uztea . 

Egiteko era: azterketariaren eta aztertzailearen arteko elkarrizketa. 

Ahozko ekoizpenaren probak ondorengo zatiak izango ditu:

a. Sarrera eta galderak aztertzaileekin harremanetan jartzeko

b. Gaiarekin lotutako elkarrizketa, argazki batean oinarri hartuta. 

c. Gaiari buruzko elkarrizketa aztertzeileekin; azterketariaren azalpenak.
Adibide gisa:

Gaia: Nire azken bidaia
(Prestatzeko denbora: hogei minutu inguru).

	Nire azken bidaia

Egitekoa

Zeure azken bidaiari buruz hitz egingo duzu, epaimahaikoen aurrean, bost minutu inguru.

Zehatzago

Azaldu nora izan den, noiz, norekin, nola... (Gauzak asmatu ere egin ditzakezu.)

Tartean, pasadizoren bat ere kontatu: zer gertatu zitzaizun (zitzaizuen)... 

(Ea entzuleak konbentzitzen dituzun bidaia hori egiteko edo ez egiteko).

Agian, epaimahaikoek galderaren bat ere egingo dizute. Erantzun.




	Galderen erantzunak

Irakurmena

Erantzunak: 4, 5, 6, 7 (1. testua)

Erantzunak: 2C, 3C, 4C, 5B, 6A, 7B (2.testua)

Entzumena

Erantzunak: 1B, 2A, 3A, 4A, 5A, 6A
















� Ez da azterketa eredu osoa, eredu izango den probaren adibide multzo bat baizik.





